
ГЕОМЕТРИК НАҚШЛАР НАЗАРИЯСИ
РЕЖА:

1. Наққошлик санъатининг ривожланиш тарихи.

2. Нақш турлари.

3. Нақш турларидан “Геометрик нақш” тури ҳақида тушунча.

Наққошлик санъати инсоният маданияти билан бир қаторда қадимий

бўлиб, ўз тарихига эгадир. Турли минтақадаги археологик қазилмалар шуни

кўрсатадики, наққошлик жаҳондаги барча халқларда қадим-қадимдан мавжуд

бўлган. Олимларнинг таъкидлашларича, нақшнинг пайдо бўлиши

инсониятнинг ўтроқ хаёт кечириб, меҳнат ҳамда уй-рўзғор буюмларини

ясаши билан боғлиқ бўлиб, юқори палеолит даври (эр. авв. 15-10 асрлар)га

туғри келар экан. Бизгача ибтидоий жамоа тузумидан ашёвий далиллар-

меҳнат ва ов қуроллари, уй-анжом ва безак буюмлари, одамлар яшайдиган

манзил қолдиқлари етиб келган. Тупроқ остида қолиб кетган тарихий

ёдгорликлар, одам ва хайвонлар жасадининг қолдиқлари, ғор ва ертўла

деворларига чизилган суврат ва бўртма тасвирлар ибтидоий жамоа даври

тарихини ўрганишнинг муҳим манбаи ҳисобланади. Бу даврларда нақш

асосан геометрик-ромб, квадрат, айлана, спираль, учбурчак, овал,

тўлқинсимон шакллардан иборат бўлиб, эстетик қийматидан кўра кўпроқ

асору-атиқа (мифологик) хусусиятга эга бўлган. Бундан ташқари, безакда

арқонсимон ҳамда арча шоҳларига ўхшаш элементлар учраган.

Нақшларни таҳлил қилувчи тадқиқотчилардан бири Т. Соколова – уни

«Давр имзоси» деб атагани бежиз эмас. Ер юзидаги ҳар бир давр ва миллат

маданияти нақш тузилишига оид ўзининг йўналишини белгилади. Нақшга

қараб мазкур санъат асарининг қайси давр, қайси халққа тегишли эканлигини

аниқ айтиш мумкин.



Қадимги тош даври - палеолитда амалий санъатнинг асоси бўлган энг

содда геометрик нақш орнаментлари пайдо бўлди. Вақт ўтиши, инсоният бир

ердан иккинчи ерга кўчиши муносабати билан геометрик нақш

композицияларини бажариш ривожланиб, мураккаблашиб борди. Турли

миллатларнинг менталитети, географик жойлашиши, удумлари геометрик

нақшларда ўз аксини топди.

Агар биз, уларнинг ясалишларини геометрик нуқтаи назаридан таҳлил

қиладиган бўлсак, уларда умумийлик мавжудлигини кўришимиз мумкин.

Шубҳасиз, бундай геометрик нақш-гириҳларни яратувчи ҳалқ усталари

бирламчи манбаа сифатида табиат ходисалари ва воқеликларидан

фойдаланишган. Бунда улар қуёш нурларидан асосий восита сифатида

фойдаланишган. Ҳақиқатдан ҳам шундай, чунки, табиатда шундай

манзараларни кузатиш мумкинки, куз ойларида қуёш паға-паға булутлар

қамровида ёриб чиқаётган нурлари гўё гумбаз остида бажарилган табиий

нақшларни ҳосил қилади.

Қуйида, Интернет сайтларидан олинган, дунёнинг турли

мамлакатларда (Шарқ ва Ғарбда) чизилган геометрик орнаментлар

келтирилган. Мазкур композицияларни Франциялик олим Огюст Расине 1888

йилда Парижда чиқарилган "L'ornement polychrome" номли асарига

киритган. Ушбу асарда, муаллиф, барча гириҳларнинг асосини таҳлил қилиб,



уларни системалаштирилган жадвалларга киритган, турли услуб, давр ва

давлатларга ажратган.

Нақш (орнамент)-(ornamentum) лотин тилидан таржима қилинганда

безак деган маънони англатиб, маълум тартибда жойлашган геометрик ёки

ўсимликсимон элементлардан ташкил топган. Нақшлар кундалик хаётимизда

бизни ўраб туради. Улар, турли ҳил: бинолар, мебель, газмоллар, идиш

тавоқлар ва бошқа кундалик декоратив амалий санъат буюмларида безак

сифатида ишлатиб келинади. Санъат ва ишлаб чиқариш соҳасида боғловчи

бўғин сифатида ҳизмат қилишига қарамай у бадиий ижоднинг энг оддий,

амалий ва турли шаклларини ўз ичига қамраб олган кўркам туридир.

Дунё бўйича нақшларнинг кенг тарқалган уч тури мавжуд бўлиб, улар

қуйидагилардан иборат:

-йўл ичидаги нақшлар

-розеткалар



-буюм юзасини тўлиқ қоплаш учун қўлланиладиган тўр шаклдаги

гириҳлар.

Нақшлар тузилишига кўра ўсимликсимон, геометрик, ўз ичига

хайвонлар, қушларнинг тасвирини сингдирган тератологик, ҳамда турли ёзув

шрифтларидан иборат бўлган эпиграфик турлардан иборат бўлади.

Нақшнинг ҳусусиятлари эса унинг қандай сиртга туширилганлиги, шакли ва

материал ҳусусиятларига боғлиқ бўлади.

Турли давлатларнинг геометрик нақшларини таҳлил қилар эканмиз,

уларнинг асосидаги умумийлик – барча нақшлар табиатдаги реал

шаклларнинг стилизация ёрдамида олинганлиги яққол кўзга ташланади.

Бунинг исботини «Бионика» номини олган фанда кўришимиз мумкин.

Мазкур фан назариясига асосан инсон томонидан яратилган барча нарсалар

табиатда мавжуддир. Мисол тариқасида гумбазни олайлик. Гумбаз шакли

кактусга қиёсланади. Гириҳ тўрлари ўргимчак тўрига қиёсланади. Илон

терисида турли ҳил гириҳ тўрларини кўришимиз мумкин, тошбақа устидаги

ҳимоя вазифасини бажарувчи коса усти ҳам маълум тартибда чизилган нақш

мавжуд, балиқдаги тангачалар ҳам бунга бир мисолдир. Баъзи вақтларда

осмондаги булутлар қуёш нурлари оралиғида маълум тартибда, системада

тургандек жойлашиб, гўёки сферик гириҳларини ҳосил қилади, асалари ини

ҳам гириҳ тўри, бундай мисолларни кўплаб келтириш мумкин. Хозирги

кунда хонадон, театр, дам олиш масканларининг шифтларини мовий осмон

узра сузиб кетаётган оппоқ булутлар кўринишида тасвирлаш кенг авж олди,

бу ҳам ўз навбатида юқорида келтирилган фикрларга бир мисолдир.



Хулоса қилиб айтганда, ҳар бир миллатнинг ҳалқ усталари бирон бир

соҳада иш бошлашдан олдин борлиқни, чор атрофни, табиатни бир неча бор

узоқ кузатишлари натижасида улардан эстетик завқланиб, ундан

илҳомланган ва руҳланган ҳолда табиат ҳодисаларини абстракт образларини

яратади. Асрлар давомида устадан-шогирдга мерос бўлиб ўтиб келаётган

ҳалқ амалий санъати дурдоналари сайқалланиб, биз юқорида келтирган

нақшлар табиатдаги шаклларда ўз уйғунлиги ва аксини топган.


